
КОМИ РЕСПУБЛИКАСА ОЛАНПОДУВ ЁРД

Коми Республикаса Оланподув Ёрдлöн

ШУÖМ

"Емдін район" МЮ муниципальнöй учреждениеясса специалистъяслы, кодъяс уджалöны сиктса олан пунктъясын да кар кодь посёлокъясын,  социальнöй отсöг сетан мераяс йылысь" "Емдін район" муниципальнöй юкöнса Сöветлöн 2004 во декабр 20 лунся 15/3-148 №-а;  "Емдін район" МЮ муниципальнöй учреждениеясса специалистъяслы, кодъяс уджалöны сиктса олан пунктъясын да кар кодь посёлокъясын,  социальнöй отсöг сетан мераяс йылысь" "Емдін район" муниципальнöй юкöнса Сöветлöн 2004 во декабр 20 лунся 15/3-148 №-а решениеö содтöд пыртöм йылысь" 2005 во январ 21 лунся 17/3-165 №-а да "Сиктса олан пунктъясын да кар кодь посёлокъясын олысь гражданалы социальнöй отсöг сетан мераяс йылысь" 2007 во март 1 лунся 38/3-393 №-а решениеяслöн оланподувлы лöсялöмсö граждана Луиза Михайловна Бессоновалöн, Галина Мироновна Вислогузовалöн, Валентина Фёдоровна Грохольскаялöн, Зинаида Николаевна Глушковалöн, Мария Николаевна Зуевалöн, Нина Александровна Леушколöн, Зоя Михайловна Михайловалöн, Галина Максимовна Пшенколöн, Галина Ивановна Растегаевалöн, Елизавета Николаевна Сеничевалöн, Галина Петровна Третьяковалöн норасьöм кузя прöверитöм йылысь   

Сыктывкар                                                                             2007 вося ноябр 7 лун

Коми Республикаса Оланподув Ёрд, кöнi веськöдлысьнас вöлi Ю.В. Гаврюсов, ёрдысьяснас  А.В. Проскуров, П.Ф. Пунегов, С.Г. Толстов,

участвуйтысьяс – граждана Г.М. Вислогузова, Г.М. Пшенко, Г.П. Третьякова, "Емдін" муниципальнöй юкöнса Сöветöс петкöдлысь – Н.Е. Тушина – "Емдін" муниципальнöй районса администрацияын правовöй да кадрöвöй удж юкöнса веськöдлысь,
Коми Республикаса Оланподувлöн 96 статьяса коймöд юкöн, "Коми Республикаса Оланподув Ёрд йылысь" Коми Республикаса Оланпаслöн 3 статьяса медводдза юкöнлöн 2 пункт, 90, 91, 92 да 93 статьяяс вылö подуласьöмöн, 

видлалiс граждана Л.М. Бессоновалысь, Г.М. Вислогузовалысь, В.Ф. Грохольскаялысь, З.Н. Глушковалысь, М.Н. Зуевалысь, Н.А. Леушколысь, З. М. Михайловалысь, Г.М. Пшенколысь, Г.И. Растегаевалысь, Е.Н. Сеничевалысь, Г.П. Третьяковалысь шыöдчöмсö, кöні найö норасьöны, мый "Емдін район" МЮ муниципальнöй учреждениеясса специалистъяслы, кодъяс уджалöны сиктса олан пунктъясын да кар кодь посёлокъясын,  социальнöй отсöг сетан мераяс йылысь" "Емдін район" муниципальнöй юкöнса Сöветлöн 2004 во декабр 20 лунся 15/3-148 №-а решение, мый содтöма 2005 во январ 21 лунся 17/3-165 №-а решениеöн, да "Сиктса олан пунктъясын да кар кодь посёлокъясын олысь гражданалы социальнöй отсöг сетан мераяс йылысь"  2007 во март 1 лунся 38/3-393 №-а решение оз лöсявны Оланподувлы.
Делö видлалöмлы подувнас лои индöм гражданалöн норасьöм, мый венö вайöдысь нормативнöй актъясöн дзескöдöма налысь бур олöм да социальнöя могмöдöм вылö оланподув серти правосö сиктын олысь педагог-пенсионеръяслы социальнöй отсöг чинтöмöн.
Видлалöм вылö подувнас лои юалöм, лöсялöны-ö  Коми Республикаса Оланподувлы венö вайöдöм нормативнöй положениеясыс.

Ёрдысь-докладчик П.Ф. Пунеговлысь юöр, кыкнанладорсаяслысь висьтасьöм, документъяс да мукöд материал видлалöм бöрын Коми Республикаса Оланподув Ёрд
пасйис:
1. Граждана  Л.М. Бессонова, Г.М. Вислогузова, В.Ф. Грохольская, З.Н. Глушкова, М.Н. Зуева, Н.А. Леушко, З. М. Михайлова, Г.М. Пшенко, Г.И. Растегаева, Е.Н. Сеничева, Г.П. Третьякова шыöдчисны Коми Республикаса Оланподув Ёрдö норасьöмöн, мый "Емдін район" МЮ муниципальнöй учреждениеясса специалистъяслы, кодъяс уджалöны сиктса олан пунктъясын да кар кодь посёлокъясын,  социальнöй отсöг сетан мераяс йылысь" "Емдін район" муниципальнöй юкöнса Сöветлöн 2004 во декабр 20 лунся 15/3-148 №-а решение, мый содтöма 2005 во январ 21 лунся 17/3-165 №-а решениеöн, да "Сиктса олан пунктъясын да кар кодь посёлокъясын олысь гражданалы социальнöй отсöг сетан мераяс йылысь" 2007 во март 1 лунся 38/3-393 №-а решение оз лöсявны Оланподувлы.

Норасьöмын шыöдчысьяс корöны признайтны, мый индöм нормативнöй актъяс, кутшöмъяс вайöдöны  сиктын олысь педагог-пенсионеръяслы социальнöй отсöг кузя мераяс бырöдöмöдз (2004 во декабр 20 лунся решение) да чинтöмöдз (2005 во январ 21 лунся да 2007 во март 1 лунся решениеяс), оз лöсявны Коми Республикаса Оланподувлöн 11, 16, 18 да 40 статьяяслы. Норасьöмас найö индісны, мый венö вайöдöм нормативнöй актъяс, мыйяс серти сиктъясын да рабочöй посёлокъясын олысь пенсионер-педагогъясöс 50 прöчент вылö мездöма оланінысь да электроэнергияысь мынтысьöмысь, увтыртö налысь законнöй правояс да интересъяс, сы вöсна мый водзынджык вына законодательствоöн – "Россия Федерацияса субъектъяслöн государственнöй власьт законодательнöй (бöрйöм) да олöмö пöртысь органъяс котыртан öтувъя принципъяс йылысь" Федеральнöй оланпасö вежсьöмъяс да содтöдъяс пыртöм йылысь" да "Россия Федерацияын меставывса асвеськöдлöм котыртан öтувъя принципъяс йылысь" (водзö 2004 во август 22 лунся 122-ФЗ №-а Федеральнöй оланпас) федеральнöй оланпасъяс примитöмкöд йитöдын Россия Федерацияса законодательнöй актъясö вежсьöмъяс пыртöм да Россия Федерацияса öткымын законодательнöй акт вынтöмöн лыддьöм йылысь" 2004 во август 22 лунся 122-ФЗ №-а Федеральнöй оланпас примиттöдз – найöс вöлі ставнас мездöма тайö мынтысьöмсьыс. Оланінысь да коммунальнöй услугаясысь мынтысьöм вылö рöскодыс весиг джынвыйö босьтö пенсияысь  ыджыд юкöн, лоö тöдчанаöн да сьöкыдöн. Норасьысьяс шыöдчылісны оланін места серти мирöвöй ёрдысьяс дорö искöвöй корöмöн могмöдысь жилищнöй организацияясö оланінысь да электроэнергияысь наöн мынтöмъяс бергöдöм йылысь, но налы таын öткажитісны сы вылö ыстысьöмöн, мый öнія законодательство серти  оланінысь да электроэнергияысь мынтысьöмысь пенсионер лыдысь сиктын олысь педагогъяс оз мездыссьыны.
2. Кыдзи петкöдчö делöлöн материалъясысь, пенсия вылö петöм педагогическöй уджалысьяслы, кодъяс олöны сиктын да кодъяслöн эм педагогическöй уджын 10 воысь абу этшаджык стаж, налöн семьяса   членъяскöд коли шоныдöн да би сетöмöн дон мынтытöг олöм могысь патераяс вылö право. Водзджыксö татшöм правосö вöлі сетöма сöмын уджалысь велöдысьяслы СССР-са Министръяс Сöветлöн 1948 во февраль 10 лунся шуöм подув вылын. Бöрынджык СССР-са Министръяс Сöветлöн 1971 во май 4 лунся Шуöмöн (6 пунктса "б" подпункт) тайö правоыс лои и пенсия вылö петöм педагогъяслöн. Тайö кадсяньыс индöм йöз пöльзуйтчисны би да шоныд сетöмöн  дон мынтытöг олöм могысь патераяс вылö правоöн. Коми Республика мутасын индöм право збыльмöдöмыс муніс Коми АССР-са Министръяс Сöветлöн 1986 во июль 7 лунся шуöм подув вылын (Коми Республикаса Юралысьлöн 1997 во октябр 20 лунся 229 №-а да 2001 во февраль 13 лунся 67 №-а индöдъясын), мый вынсьöдіс Коми АССР-са сиктъясын да рабочöй посёлокъясын олысь просвещениеын, дзоньвидзалун видзан учреждениеясын, культураын, социальнöя могмöдöмын да видз-му овмöсын уджалысьяслысь лыддьöг, кодъяслы сетсьöны дон мынтытöг коммунальнöй услугаяс.
Индöм актъяс серти педагог-пенсионеръяслы социальнöй отсöг сетсьö вöлі 1971 восянь заводитöмöн 2004 во помöдз, сы вылö видзöдтöг, мый "Велöдчöм йылысь" 1992 во июль 10 лунся Россия Федерацияса Оланпасын (вежсьöмъясöн да содтöдъясöн) йöз дорö, кодъяс вöдитчöны кокньöдъясöн, кутшöмъясöс урчитöма тайö местаын видз-му овмöсса специалистъяслы, индöма сöмын велöдан учреждениеясса педагогическöй уджалысьясöс (5 пунктса коймöд абзац, 55 статьяса 9 пункт).

Бöрынджык, 2004 во август 22 лунся 122-ФЗ №-а Федеральнöй оланпасöн вöлі содтöма "Велöдчöм йылысь" Россия Федерацияса Оланпаслöн 55 статьяса витöд пунктлöн 3 абзацö положение сы йылысь, мый индöм йöзлы социальнöй отсöг кузя мераяскöд йитчöм рöскод вештан мында, условиеяс да пöрадок урчитсьöны Россия Федерацияса субъектъяслöн законодательнöй актъясöн. Тайö правомочиесö збыльмöдöмын "Коми Республикаса олысьяслы социальнöй отсöг йылысь" 2004 во ноябр 12 лунся 55-РЗ №-а Оланпас эз артышт мездыны оланінысь да коммунальнöй услугаясысь мынтысьöмысь вöвлöм педагогъяс лыдысь пенсионеръясöс. Тайö кад кежлö Коми Республикаса Правительстволöн 2004 во октябр 18 лунся шуöмöн вöлі вынтöммöдöма и Коми АССР-са Министръяс Сöветлысь 1986 во июль 7 лунся вылынджык индöм шуöм, мый подув вылын вöлі примитöма Коми Республикаса сиктъясын олысь педагогъяслы, кодъяс петісны пенсия вылö, социальнöй отсöг сетан мераяс.
Коми Республикаса Оланподув Ёрдлöн 2006 во январ 24 лунся Шуöмöн  гражданин В.С. Елизаровлöн норасьöм кузя вöлі признайтöма оланподувлы лöсявтöмöн Коми Республикаса Правительстволысь 2004 во октябр 18 лунся шуöм вöвлöм педагогъяс лыдысь пенсионеръяслы социальнöй отсöг сетöм кузя венö вайöдöм мераяс бырöдöм кузя, мый тайö оз лöсяв Коми Республикаса Оланподувлöн 11, 40 (1 юкöн) да 65 статьяяслы. Та дырйи Ёрд подуласис сы вылö, мый 2004 во август 22 лунся 122-ФЗ №-а Федеральнöй оланпаслöн водзкывйын да 153 статьяын (2 юкöн) юöртöм принцип серти гражданаöс социальнöя дорйöмын вöчöмасö оз позь бырöдны тайö категорияа граждана серти Россия Федерациялöн формальнöя абу бырöдöм обязательствояскöд системнöй йитöдын, мый петкöдчö ССР Союзлöн вылынджык индöм нормативнöй актъясысь. Тайö помка вöсна жö эз майшöдлы "Велöдчöм йылысь" Россия Федерациялöн 1992 во июль 10 лунся Оланпас (2004 во август 22 лунся 122-ФЗ №-а оланпас редакцияын) да "Коми Республикаса олысьяслы социальнöй отсöг йылысь" Коми Республикаса 2004 во октябр 18 лунся Оланпас лöсялана нормаяслöн Оланподувлы лöсялöмыс, сы вöсна мый найö веськыда эз лöсьöдны венö вайöдысь правоотношениеяссö.

Коми Республикаса Оланподув Ёрдлöн индöм решение вылö видзöдтöг, сиктса пенсионер-педагогъяслы социальнöй отсöг сетöм кузя мераяс СССР-са Министръяс Сöветлöн 1971 во май 4 лунся шуöм (6 пунктлöн "б" подпункт), а сідзжö Коми АССР-са Министръяс Сöветлöн 1986 во июль 7 лунся шуöм подув вылын (Коми Республикаса Юралысьлöн 1997 во октябр 20 лунся 229 №-а да 2001 во февраль 13 лунся 67 №-а  Индöдъясын) выльысь  эз вöв нуöдöма. Талы помкаöн лоис Россия Федерацияса Медвылыс Ёрдлöн правоприменительнöй позицияыс, мый петкöдчис торъя делöяс кузя определениеясын (2005 во декабр 28 лунся 29-Г05-13 №-а, 2006 во апрель 19 лунся 56-Г06-10 №-а определениеяс). Тайö позиция серти "Велöдчöм йылысь" РФ Оланпаслöн 55 статьяын  оланінысь да биысь мынтысьöмысь мездöм йöз лыдö абу пыртöма педагогъяс лыдысь пенсионеръясöс, кодъяс уджалісны сиктъясын да рабочöй посёлокъясын 10 воысь эз этшаджык  да сэні олöны,  та вöсна налöн абу позянлун босьтны социальнöй отсöг. Та дырйи ССР Союзöн  водзджык примитöм нормаясыс, мыйяс сетöны тайö йöзыслы татшöм мераяссö, оз пöртсьыны олöмö, сы вöсна мый сёрöнджык лöсьöдöм нормаяскöд кö öткодявны, кутшöмъяс оз артавны татшöм мераяссö, бöръяясыс лоöны тöдчанаджыкöсь. Россия Федерацияса Медвылыс Ёрдлöн гражданскöй делöяс кузя Ёрд коллегиялöн видзöдлас серти, мый вынсьöдöма 2005 во декабр 28 лунся 29-Г05-13 №-а определениеын, велöдысь-пенсионеръяслы социальнöй отсöг сетан мераяс урчитöмыс лоö Россия Федерация субъектлöн правоöн, а оз обязанносьтöн. Ёрдъясö шыöдчысь норасьысьяслы, сы лыдын и Коми Республикаса Оланподув Ёрдлöн 2006 во январ 24 лунся шуöм вылö подуласьöмöн, водзджык социальнöй отсöг сетан мераяс корöмын вöлі öткажитöма Россия Федерацияса Медвылыс Ёрдлöн вылынджык вайöдöм позиция подув вылын. Татшöм жö позицияыс, кыдзи петкöдчö Ёрдö сетöм отзывысь, вöлі и Коми Республикаса Юралысьлöн.
Такöд тшöтш Россия Федерацияса Медвылыс Ёрдöн  да Россия Федерацияса субъектъяслöн государственнöй власьт органъясöн "Велöдчöм йылысь" Россия Федерацияса 1992 во июль 10 лунся Оланпаслысь 55 статьясö гöгöрвоöдöмыс (5 пунктса коймöд абзац) (2004 во август 22 лунся 122-ФЗ №-а оланпас редакцияын) сомнение улö пуктö тайö федеральнöй нормаöн Оланподувлы лöсялана ногöн вöдитчöмсö. Та вöсна Коми Республикаса  Оланподув Ёрд тайö делöсö видлалігöн шыöдчис Россия Федерацияса Оланподув Ёрдö корöмöн видлавны тайö нормалысь оланподувлы лöсялöмсö.
3. Сиктын олысь пенсионер-педагогъяслöн правоыс, мый серти оз ков мынтысьны оланінысь да биысь, медводз артмис СССР-са Министръяс Сöветлöн 1971 во май 4 лунся Шуöм подув вылын (6 пунктса "б" подпункт) да водзö вылö, сійö кадся правовöя веськöдлöмын аслыспöлöслун вöсна, ССР Союзса ни Россия Федерацияса ни öти законодательнöй актöн эз дублируйтсьы. Россия Федерациялöн суверенизация бöрын тайö правосö збыльмöдöмыс водзö муніс "РСФСР мутасын ССР Союз органъясса актъяслöн вын йылысь" РСФСР-лöн 1990 во октябр 24 лунся Оланпаслöн 4 статья вылö подуласьöмöн 2005 воöдз,  мöд ногöн кö, федеральнöй тшупöдын социальнöй осöг сетан татшöм мераяслöн правомочносьтыс эз майшöдлы сэтчöдз, кытчöдз эз вынсяв "Велöдчöм йылысь" Россия Федерацияса Оланпаслöн  55 статья выль редакцияын, мый лöсьöдöма 2004 во август 22 лунся 122-ФЗ №-а Федеральнöй Оланпасöн.
Но "Велöдчöм йылысь" Россия Федерацияса Оланпаслöн 55 статьяын (2004 во август 22 лунся 122-ФЗ №-а Оланпас редакцияын) федеральнöй законодательöн социальнöй отсöг  сетан условиеяс, ыджда да пöрадок урчитöм кузя удж сэні индöм йöзлы вöлі сетöма Россия Федерацияса субъектъяслы,  сиктса педагог-пенсионеръяслы, кодъясöс тайö нормаын абу вöлі казьтыштöма, социальнöй отсöг  сетöмысь Коми Республикаса олöмö пöртысь власьт органъясöн лои öткажитчöма. Татшöм сяма практикасö Россия Федерацияса Медвылыс Ёрд лыддис оланподувлы лöсяланаöн.

Правосö тадзи збыльмöдöмыс паныд сулалö правовöй справедливосьт да равенство принципъяслы, мыйяс вылö подуласьö  Россия Федерацияын мортлысь да гражданинлысь право да вöля збыльмöдöм, кыдзи правовöй да социальнöй государствоын, сы лыдын социальнöя могмöдöм вылö право. Тайö принципъяс сертиыс, кыдзи индіс Россия Федерацияса Оланподув Ёрд аслас 2004 во январ 29 лунся шуöмын "Россия Федерацияын уджалан пенсияяс йылысь" Федеральнöй оланпаслöн 30 статьяса торъя положениеяслысь оланподувлы лöсялöмсö прöверитöм  йылысь, артыштöма правовöй стöчлун да сыкöд йитöдын социальнöй юкöнын законодательнöй политикалысь водзö вылö нырвизьсö. Тайö, кыдзи право збыльмöдысьяслöн лöсялана решениеяс подулын правовöй нормаяслöн стöчлун, кытчö пырöны ёрдъяс, колö сы могысь, медым лöсялана правоотношениеясын участвуйтысьяс вермисны колана ног водзвыв артыштны, кытчö вайöдас налöн поведениеыс, да эскыны, мый налöн официальнöя признайтöм статус, босьтöм правояс, государствосянь дорйöм  оз вежсьыны.
"Ылі Войвыв районъясысь да накöд öткодялан местаясысь мунысь гражданалы оланін субсидияяс йылысь" Федеральнöй оланпаслöн 1 статьяса медводдза юкöнлöн да 2 статьяса положениеяслысь оланподувлы лöсялöмсö прöверитöм йылысь делö кузя 2001 во май 24 лунся Шуöмö Россия Федерацияса Оланподув Ёрдöн гижöм правовöй позиция серти оланпаслы бöр сійö вынсö сетöмыс, мый понда гражданалöн лёкмис олöмыс да мый петкöдлö тайö йöзлысь право киритöмсö, мый вöлі сетöма водзджык уджалысь законодательство серти да збыльмöдöма торъя правоотношениеяс дырйи, оз лöсяв Россия Федерацияса Оланподувлöн 1 (1 юкöн), 2, 18, 54 (1 юкöн), 55 (2 юкöн) да 57 статьяяслöн положениеяслы, сы вöсна мый Оланподулын индöм положениеяслöн вежöртас серти законодательöн водзджык урчитöм условиеяс вежöмыс вöчсьö сідзи, медым граждана эскисны оланпаслы да государстволöн уджлы, мый серти колö мöвпалöмöн правовöя веськöдлыны да оз ков сетны позянлун, медым пырисны öнія нормаяслöн системаö подулавтöм вежсьöмъяс, а сідзжö – кор колö – сетны гражданалы позянлун (недыр кад кежлö урчитöм веськöдлöмöн) недыр кад велавны пыртöм вежсьöмъяс дорö. Такöд йитчöмаöсь гражданалöн законнöй виччысьöмъяс, мый öнія законодательство подув вылын налысь правосö кутас пыдди пуктыны власьт да правоыс збыльмас. Вайöдöм правовöй позицияясыс эз öтпыр олöмö пöртсьыны Россия Федерацияса Оланподув Ёрдöн (2004 во декабр 23 лунся 19-П №-а Шуöм, 2006 во октябр 3 лунся 471-О №-а Кывкöртöд), сы лыдын и делöяс кузя, кутшöмъяс артмисны 2004 во август 22 лунся 122-ФЗ №-а Федеральнöй оланпаслöн торъя нормаяслысь оланподувлы лöсялöмсö прöверитöм бöрын (2006 во май 15 лунся 5-П №-а Шуöм, 2005 во декабр 27 лунся 502-О №-а Кывкöртöд да мукöд).
4. Сиктын олысь пенсионер-педагогъяслы социальнöй отсöг сетöмсö дугöдöм йылысь, мый лоö Оланподувлы лöсявтöмöн, Коми Республикаса Оланподув Ёрдлöн кывкöртöдъяс лöсялöны и Россия Федерацияса Оланподув Ёрдлöн лöсялана правовöй позициякöд, мый петкöдлöма 2007 во февраль 8 лунся 322-О-П №-а Определениеын "Велöдчöм йылысь" Россия Федерацияса Оланпаслöн 55 статьяса 5 пунктлöн коймöд абзац да Россия Федерацияса бюджетнöй кодекслöн 83 статьяса 5 пункт положениелöн оланподувлы лöсялöмсö прöверитöм йылысь Челябинск обласьтса Правительстволöн корöм серти (буретш тайö позициясö петкöдлöма Россия Федерацияса Оланподув Ёрдöн тайö делö кузя Коми Республикаса Оланподув Ёрдöн корöм вылö вочакывйын).
Кыдзи петкöдчö индöм Кывкöртöдысь, Россия Федерацияса Оланподув Ёрдлöн правовöй позиция серти медшöр мöвпыс сыын, мый сиктын олысь педагогъяслы (кыдзи уджалысьяслы, сідзи и пенсионеръяслы) социальнöй отсöг сетöмсö правовöя дорйöмас эз лоны ыджыд вежсьöмъяс. Водзджык примитöм нормативнöй актъяс тайö юкöнын пыр на вынаöсь. Тайö СССР-са Министръяс Сöветлöн "Ичöт класса да сизим класса школаын велöдысьяслы кокньöдъяс да личöдъяс йылысь" 1948 во февраль 10 лунся 246 №-а  да "Сиктын общеобразовательнöй школалысь учебно-материальнöй база ёнмöдöм кузя öткымын мероприятие йылысь" (6 пунктлöн "б" подпункт серти кольö правоыс сиктын став сикас общеобразовательнöй школаын пенсия вылö петöм велöдысьяс, воспитательяс, директоръяс (найöс вежысьяс) да мукöд педагогика уджалысьяс да налöн семьяса членъяс сайын шоныд да би сетöмöн дон мынтытöг патераяс вылö)  1971 во май 4 лунся 255 №-а Шуöмъяс. Та дырйи "Велöдчöм йылысь" Россия Федерацияса Оланпаслöн 55 статьяса 5 пунктлöн коймöд абзац (2004 во август 22 лунся 122-ФЗ №-а Федеральнöй оланпас редакцияын), кöні казьтыштöма сиктын олысь велöдан учреждениеясын уджалысьясöс, кодъяслöн эм право дон мынтытöг оланін вылö, оз дугöд, а водзö вылö сетö татшöм жö право сиктын олысь пенсия вылö петöм педагогика уджалысьяслы.
Кыдзи шуöма 2007 во февраль 8 лунся 322-О-П №-а Кывкöртöдын, натуральнöй кокньöд сетöмсянь субсидияяс (компенсацияяс) сетöм вылö вуджöм вöсна оз ло лёкджык тайö категория педагогическöй уджалысьяслы, а сідзжö пенсия вылö петöм  тайö правоа педагогическöй уджалысьяслы, кодъяслöн уджалан стажыс сиктса учреждениеясын абу этшаджык 10 воысь, социальнöй отсöг сетöмыс, мöд ногöн кö, лöсялана субсидияяссö (компенсацияяссö) колö урчитны сы мында, медым сійö вештіс тайö йöзлысь оланін, шоныд да би сетöм вылö рöскодсö.
Регионъяслы колана отсöг сетöм могысь "2005 во вылö Федеральнöй бюджет йылысь" (40 статья) 2004 во декабр 23 лунся, "2006 во вылö Федеральнöй бюджет йылысь" (40 статья) 2005 во декабр 26 лунся да  "2007 во вылö Федеральнöй бюджет йылысь" (43 статья) 2006 во декабр 19 лунся Федеральнöй оланпасъясöн вынсьöдöма 2005, 2006 да 2007 вояс вылö лöсялöмöн социальнöй рöскод софинансируйтан федеральнöй фонд, кытысь сьöмыс мöдöдсьö, сы лыдын Россия Федерацияса бюджет рöскод юкöн вештöм вылö торъя категория гражданалы, кодъяслöн эм та вылö право, оланін да коммунальнöй услугаяс сьöмöн могмöдöм вылö. Мöд ногöн кö, Россия Федерация  эз öтдортчыв 2005 во январ 1 лунöдз, кор вынсяліс 2004 во август 22 лунся 122-ФЗ №-а Федеральнöй оланпас, и оз öтдортчы тайö кадпас бöрын  "Велöдчöм йылысь" Россия Федерацияса Оланпаслöн 55 статьяса 5 пунктлöн коймöд абзацöн индöм социальнöй отсöг сетöмсö сьöмöн могмöдöм кузя могъясысь.
Сідзкö, эм подув, медым лыддьыны неконституционнöйöн, Коми Республикаса Оланподувлы, сылöн 11, 40 (1 юкöн), 65 статьяяслы лöсявтöмöн, "Емдін район" МЮ муниципальнöй учреждениеясса специалистъяслы, кодъяс уджалöны сиктса олан пунктъясын да кар кодь посёлокъясын, социальнöй отсöг сетан мераяс йылысь" "Емдін район" муниципальнöй юкöнса Сöветлысь 2004 во декабр 20 лунся 15/3-148 №-а решениеяссö, кöні абу артыштöма вöвлöм педагогическöй уджалысьяс пиысь пенсионеръяслы социальнöй отсöг сетан мераяс, Оланподувлы, сы дорö содтöдöн тайö жö Сöветлöн "МЮ Сöветлöн 2004 во декабр 20 лунся решениеö содтöд пыртöм йылысь" (пенсия вылö петысь велöдысьяс серти юкöнын 2 пункт) 2005 во январ 21 лунся 17/3-165 №-а, да тайö жö МЮ Сöветлöн "Сиктса олан пунктъясын да кар кодь посёлокъясын олысь гражданалы социальнöй отсöг сетан мераяс йылысь" (пенсия вылö петысь велöдысьяс серти юкöнын 1 пункт) 2007 во март 1 лунся 38/3-393 №-а решениеяссö, мыйяс подулавтöг чинтöны тайö категория гражданалы социальнöй отсöг сетан мераяс.
Ёрдö шыöдчысьяслы социальнöй отсöг сетан мераяс збыльмöдан механизм серти колö республиканскöй да федеральнöй бюджетысь юкны сьöм, мый мöдöдöма Коми Республикаын тайö могъяс вылö местаяс вылын меставывса асвеськöдлан органъяс пыр, та вöсна венö вайöдöм муниципальнöй тöдчанлуна нормативнöй актъяс видлавсьöны ёрдöн вылынджык вайöдöм федеральнöй тöдчанлуна да Коми Республикаса нормативнöй актъяскöд öти системаын (сы лыдын öнöдз на уджалысь ССР Союзса актъяскöд).
Сійö, мый "Емдін район" муниципальнöй юкöнса Сöветлöн 2004 во декабр 20 лунся 15/3-148 №-а решение да тайö жö Сöветлöн "МЮ Сöветлöн 2004 во декабр 20 лунся решениеö содтöд пыртöм йылысь" 2005 во январ 21 лунся 17/3-165 №-а решение делö видлалан лун кежлö воштісны вынсö, оз падмöд прöверитны "Коми Республикаса Оланподув Ёрд йылысь" Коми Республикаса Оланпаслöн 39 статья (2 юкöн) вылö подуласьöмöн оланподувлы лöсялöмсö, сы вöсна мый тайö актъясöн вöлі торкöма гражданалысь оланподулын индöм правояссö.
5. "Коми Республикаса Оланподув Ёрд йылысь" Коми Республикаса Оланпаслöн 6 статья артыштö, мый Коми Республикаса Оланподув Ёрдлöн решениеясыс, а сідзжö сылöн законнöй распоряжениеяс, корöмъяс, тшöктöмъяс, вызовъяс да мукöд шыöдчöм лоöны Коми Республикаса дзик став государственнöй власьт органлы, меставывса асвеськöдлан органлы, общественнöй öтувлы, чина йöзлы, мукöд йöзлы да юридическöй кывкутысьлы быть збыльмöданаöн Коми Республика мутасын.
"Россия Федерацияса Оланподув Ёрд йылысь" 1994 во июль 21 лунся 1-ФКЗ №-а Федеральнöй оланподувса оланпаслöн 6 статья вылö подуласьöмöн Россия Федерацияса Оланподув Ёрдлысь решениеяссö колö быть збыльмöдны государственнöй власьтлöн став бöрйöм, олöмö пöртысь да ёрд органлы, меставывса асвеськöдлан органъяслы, предприятиеяслы, учреждениеяслы, организацияяслы, чина йöзлы, гражданалы да налöн öтувъяслы.
"Коми Республикаса Оланподув Ёрд йылысь" Коми Республикаса Оланпаслöн 73 статья (3 юкöн) артыштö, мый оланподувлы лöсявтöм актъяс либö налöн торъя положениеяс вынтöмсьöны. Оланподувлы лöсявтöм  актъяс вылö подуласьöмöн ёрдъяслöн да мукöд органлöн решениеяс оз збыльмöдсьыны да найöс колö выльысь видлавны оланпасöн урчитöм пöрадок серти.
Та вöсна шыöдчысьяслöн торъя гражданско-правовöй вен кузя общöй ёрдлысь водзджык примитöм решениеяссö колö выльысь видлавны тайö Шуöмсö да Россия Федерацияса Оланподув Ёрдлысь правовöй позицияяссö пыдди пуктöмöн, мый гижöма Россия Федерацияса Оланподув Ёрдлöн 2007 во февраль 8 лунся 322-О-П №-а определениеын.
Висьталöм серти, Коми Республикаса Оланподувлöн 96 статьяса коймöд юкöн, «Коми Республикаса Оланподув Ёрд йылысь» Коми Республикаса Оланпаслöн 66 статьяса медводдза юкöн, 68 статьяса медводдза, мöд, коймöд да нёльöд юкöнъяс, 69, 91, 93 да 94 статьяяс вылö подуласьöмöн Коми Республикаса Оланподув Ёрд

шуис:

1. Лыддьыны, мый "Емдін район" МЮ муниципальнöй учреждениеясса специалистъяслы, кодъяс уджалöны сиктса олан пунктъясын да кар кодь посёлокъясын, социальнöй отсöг сетан мераяс йылысь" "Емдін район" муниципальнöй юкöнса Сöветлысь 2004 во декабр 20 лунся 15/3-148 №-а решениеыс оз збыльмöд вöвлöм педагогическöй уджалысьяс лыдысь пенсионеръяслы социальнöй отсöг сетан мераяс; "Емдін район" МЮ муниципальнöй учреждениеясса специалистъяслы, кодъяс уджалöны сиктса олан пунктъясын да кар кодь посёлокъясын, социальнöй отсöг сетан мераяс йылысь" (пенсия вылö петысь велöдысьяс серти юкöнын 2 пункт) "Емдін район" МЮ Сöветса декабр 20 лунся 15/3 – 148 №-а решениеö содтöд пыртöм йылысь" "Емдін район" муниципальнöй юкöнса Сöветлöн 2005 во январ 21 лунся 17/3-165 №-а решениеыс да муниципальнöй юкöнса Сöветлысь "Сиктса олан пунктъясын да кар кодь посёлокъясын олысь гражданалы социальнöй отсöг сетан мераяс йылысь" (пенсия вылö петöм велöдысь специалистъяс серти юкöнын 1 пункт) 2007 во март 1 лунся 38/3-393 №-а решениеыс омöльтöны тайö категория гражданалы социальнöй отсöг сетан мераяс, лоöны оланподувлы лöсявтöмöн, торкöны Коми Республикаса Оланподувлысь 11, 40 (1 юкöн) да 65 статьяясса положениеяс.
2. "Коми Республикаса Оланподув Ёрд йылысь" Коми Республикаса Оланпаслöн 73 статья серти тайö Шуöмыс лоö бöръяöн, оз обжалуйтсьы, вынсялö пыр жö сiйöс юöртöм бöрын, уджалö веськыда да оз кор  мукöд органсянь да чина йöзсянь эскöдöм.   
3. Граждана Л.М. Бессоновалы, Г.М. Вислогузовалы, В.Ф. Грохольскаялы, З.Н. Глушковалы, М.Н. Зуевалы, Н.А. Леушколы, З.М. Михайловалы, Г.М. Пшенколы, Г.И. Растегаевалы, Е.Н. Сеничевалы, Г.П. Третьяковалы дон мынтытöг оланін да коммунальнöй услугаяс вылö право  кузя делöяс, сы лыдын ёрд делöяс, колö выльысь видлавны тайö Шуöм серти.
4. "Коми Республикаса Оланподув Ёрд йылысь" Коми Республикаса Оланпаслöн 72 статья серти тайö Шуöмсö колö пыр жö йöзöдны "Коми Республикаса государственнöй власьт органъяслöн индöд-тшöктöмъяс" журналын да "Республика" газетын.

Коми Республикаса Оланподув Ёрд

Комиöдіс   Афанасьева Е.Е.

